Stroßebau

Mer Straußbuwe hann uns verpflicht,

daß mol e Johr nett iwwer de Stroßebau in Miese werd bericht,

wenn endlich emol die Hauptstroß werd gericht.

Domet finge se ah endlich ahn,

desweje halle mer uns ah drahn.

Awwer iwwer die Begleitumstänn gebt’s schun was zu sa’n,

denn mer muß jetzt manchmol ganz scheene Umwege fah’n.

Um aus Owwermiese uff de Sportplatz zu komme,

muß mer iwwer Elschbach, 

denn die Abkerzung dorch die Kreizstroß wurd genomme.

Dort verschließt jetzt e Schrank die Dorchfahrt iwwer die Felder,

finanziert nadeerlich dorch unser Steijergelder.

Weil ah große Laschter den Weg gere nutzte, tat das Not.

Es half nett nur das Durchfahrverbot.

Nur Schranke aus Eise konnte Abhilf schaffe,

doch steht mer dort unn dut gaffe,

stellt mer fescht, das manche ganz gewitzt sinn,

die stecke enfach e Dreikantschlissel in de Verschluß eninn.

Dann is die Schranke uff unn sie schnell widder fort.

Besser wär e gescheites Schloß an der Schranke dort.

Iwwer die Audo’s met Kuseler-Nummer, 

die jetzt dorch unser Wohngebiete brettere,

hert mer die Leit im ganze Dorf wettere.

Ich möcht' mo behaupte, daß einige wo es lautsche schelle,

ah selbscht in Ihre Audos gehere zu de schnelle.

Unn wem iwwer die Raser schwillt die Wut,

sei gesagt: Irgendwann is die Hauptstroß fertig unn alles wieder gut.

Die Musik spielt jetzt los, 

fer alle Leidtragende vun de Arbette an de Hauptstroß:

„Wer baggert da so spät noch am Baggerloch, 

egal - Hauptsach de Dreikant baßt noch!“

